Cju di Umil

O soi devant di chescj mirs fréts e cuvierts di jerbe, che in altri timp a forin cjasis cun i

fogolars cjalts e fumants.

Mi figuri, mi impensi cemit che e jere la vite in chescj timps cuant che i frutats di dutis lis
fameis a zuiavin contents tal viert da pits de mont e lis feminis a lavin cul zei a ciri lis jerbis,
parce che a mangjin lis vacjis e lis pioris tal Invier, lis gjalinis che a sgjarpedin tal prat, la
fontanute che e riceveve la aghe frescje dal picul ritil, i lidrics e lis bledis tal ort. Cuant che i
oms a lavin a vore fiir pals par masse timp e come che al diseve gno nono “si lave a vore in
Gjermanie”.

Mi imagjini chel pais cence soreli cu la ombrene che e scomence de Sierade e e finis a
Fevrar cul Invier masse frét e la néf che si disfe cuant che e rive la Vierte e dut al e in flor.
In chest pigul borc dongje Salet al e nassiit gno nono bis Costantino, il gno nono Gio Bata e
ancje gno pari.

Cju di Umil

Si clamave Cju di Umil o Chiout Degli Uomini come il cognon di dutis lis fameis che a son
stadis culi. Parce che cuant che i zovins si son maridats, lis feminis a lavin a sta ae cjase de
famee dal om.

Vué dome a son lis cjasis sdrumadis cence int, ducj a son lats vie, prin pe emigrazion dopo
pes dos vueris, daspo pal taramot dal 1976. Almancul a restin lis ruvinis: mirs fréts, ma

plens di storie cjalde che mi vuelin fevela.

Cristina degli Uomini
#1062

